
У артыкуле раскрываюцца накірункі і формы барацьбы дзяцей супраць нямецка-фашысцкіх захопнікаў на 
акупаванай тэрыторыі Беларусі (1941–1944), прычыны ўдзелу падрастаючага пакалення ў супраціве (нацысцкая 
палітыка генацыду і савецкае ваенна-патрыятычнае выхаванне).  
Ва ўзброеннай барацьбе (як у адным з накірункаў) удзельнічалі дзеці ў баявых аперацыях партызан і 
падпольшчыкаў, праводзіліся дыверсіі падпольнымі піянерскімі атрадамі. Да няўзброенай барацьбы (другі 
накірунак) адносяцца збор зброі, інфармацыі пра ворага, распаўсюджванне лістовак, нелегальнай савецкай 
літаратуры, выкананне функцый сувязных, агентурных разведчыкаў. Аўтар прыходзіць да высновы, што 
пераважалі няўзброеныя формы барацьбы, да якіх неабходна дадаць выкананне гаспадарчых даручэнняў і працу 
дзяцей па забеспячэнні жыццядзейнасці партызан і насельніцтва у сямейных і партызанскіх лагерах. 
У артыкуле аналізуюцца ўзроставыя катэгорыі дзяцей, што знаходзіліся ў асабовым складзе партызанскіх атрадаў 
(пераважалi тыя, хто нарадзіўся ў 1927–1928 гг.), а таксама арганізацыйныя формы, у якія аб’ядноўваліся падлеткі 
для барацьбы з ворагам (найбольш прымальнай сталі піянерскія атрады, дакладную колькасць якіх аднак 
падлічыць немагчыма).  
Ключавыя словы: дзеці, акупацыйны рэжым, палітыка генацыду, узброеная і няўзброеная барацьба, піянерскі 
атрад, разведчык, сувязны, дыверсія. 
 

(Ученые записки. – 2012. – Том 13. – С. 87–93) 
 

 

Participation of children in the struggle against  

Nazi invaders on the occupied territory of Belarus 

(1941–1944) 
 

Bezdel V.Y.  
Educational establishment “Vitebsk State Technological University”, Vitebsk1 

 

The article reveals the directions and forms of fight of children against German fascist aggressors on the occupied 
territory of Belarus, the reasons of participation of younger generation in the resistance (the Nazi policy of genocide and 
Soviet military and patriotic education). 
The armed fight (as one of the directions) included the participation of children in fighting operations of guerrillas and 
underground fighters, diversions by underground pioneer groups. Collecting weapon, information about enemies, 
distribution of leaflets, illegal Soviet literature, performance of functions of coherent, secret-service scouts belongs to 
unarmed fight (the second direction). The author comes to the conclusion that unarmed forms of fight were prevailing. 
They included execution of economic instructions and work of children on ensuring activity of guerrillas and members of 
family and guerrilla camps. 
The author analyzes the ages of children who were members of the guerrilla groups (dominated by those born in 1927–
1928), and also organizational forms in which young people united to fight the enemies (most pioneer forces were wide 
spread, the exact number of which is impossible to calculate). 
Key words: children, the occupation regime, the policy of genocide, armed and unarmed fighting, pioneer unit, scout, 
orderly, diversion. 

В 
ялікая Айчынная вайна ўвайшла 

ў гісторыю беларускага народа як 

небывалы па жорсткасці, трагізме 

і гераізме перыяд барацьбы. Яна 

закранула кожную беларускую сям’ю, 

кожнага чалавека, незалежна ад полу і 

ўзросту. Па гэтай прычыне падзеі 1941–

1945 гг. займаюць значнае месца ў 

калектыўнай памяці беларускага 

народа. Ваенная праблематыка не 

губляе сваѐй актуальнасці, паколькі 

шэраг аспектаў гісторыі Беларусі 

перыяду акупацыі застаюцца 

недастаткова распрацаванымі і 

вывучанымі, у тым ліку і дзіцячая 

праблематыка. У беларускай савецкай 

гістарыяграфіі тэма гераічнай 

антыфашысцкай барацьбы падрастаючага 

пакалення займала вядучае становішча. 

Рабіліся спробы акрэсліць вытокі 

масавага ўдзелу дзяцей у супраціве, 

ролю партызан і падпольшчыкаў у 

справе выхавання і навучання дзяцей ва 

ўмовах германізацыі, дзейнасць 

піянерскай арганізацыі на акупаванай 

тэрыторыі [1]. У савецкі перыяд быў 

назапашаны вялікі факталагічны 

матэрыял пра ўдзел дзяцей у 

партызанскім і падпольным руху, 

многае было зроблена па выяўленні 

матэрыялаў пра дзяцей-герояў, паказу 

масавага характару дзіцячага руху, але 

працы мелі ў асноўным навукова-

папулярны характар, прызначаліся у 

першую чаргу для выхаваўчых мэт. 

У сучаснай беларускай гістарыяграфіі 

да тэмы “дзеці і вайна” звярталіся ў 

кантэксце вывучэння адукацыйнай 

палітыкі акупацыйных улад на 

тэрыторыі Беларусі, гісторыі дзіцячых 

дамоў, маладзѐжных саюзаў, створаных 

нацысцкімі ўладамі, разгляду 

штодзѐннага жыцця беларускага 

насельніцтва, але пытанне актыўнага 

ўдзелу дзяцей у барацьбе з захопнікамі, 

вывучэнне колькаснага і якаснага боку 

праблемы засталіся па-за ўвагай 

даследчыкаў [2]. Мэта артыкула – 

вызначэнне накірункаў і форм удзелу 

дзяцей у барацьбе супраць акупантаў, 

характару дзіцячага руху, яго 

ўзроставага складу.  

Матэрыял і метады. Пры напісанні 

артыкула былі выкарыстаны матэрыялы 

Нацыянальнага архіва Рэспублікі 

Беларусь (НАРБ), у прыватнасці 

дакументы, прадстаўленыя ў фондах 

БШПР (ф. 1450) і ЦК ЛКСМБ (ф. 63). У 

першым знаходзяцца матэрыялы па 

гісторыі стварэння партызанскіх брыгад 

і атрадаў (воп. 4), у якіх ѐсць 

статыстычныя дадзеныя пра ўзроставы 

склад атрадаў, звесткі пра ўдзел 

падлеткаў у барацьбе і подзвігі юных 

байцоў партызанскіх фарміраванняў. 

Фонд ЦК ЛКСМБ, а таксама фонды 

падпольных камсамольскіх арганізацый 

па абласцях утрымліваюць інфармацыю 

пра разгортванне падпольнага руху, пра 

першачарговыя задачы камсамола ў 

антыфашысцкай барацьбе, у тым ліку па 

захаванні жыцця дзяцей, іх навучанні, 

пра функцыі, якія выконвалі падлеткі ў 

падпольных групах. 

Для атрымання вынікаў 

даследавання аўтар зыходзіў з 

прынцыпаў гістарызму, аб’ектыўнасці і 

сістэмнасці. Былі выкарыстаны 

агульналагічныя метады: метад аналізу, 

індукцыі, параўнання; 

агульнанавуковыя: гістарычны, лагічны, 

узыходжання ад канкрэтнага да 

абстрактнага; спецыяльныя 

гістарычныя: гісторыка-тыпалагічны, 

гісторыка-параўнальны, гісторыка-

генетычны. 

Вынікі і іх абмеркаванне.  

З першых дзѐн вайны дзеці разам з 

дарослымі актыўна ўключыліся ў 

барацьбу з акупантамі. Адным з 

фактараў, які абумовіў удзел 

падрастаючага пакалення ў 

супраціўленні, стала даваенная 

савецкая сістэма выхавання. Разам з 

тым, непасрэдным штуршком да 

масавага ўдзелу дзяцей у барацьбе на 

акупаванай тэрыторыі Беларусі сталі 

страта сваякоў і гвалт, які чынілі 

гітлераўцы. Удзельнікі дзіцячага руху 

супраціўлення – гэта непаўналетняя, 

неваеннаабавязаная катэгорыя савецкіх 

грамадзян. Згодна з міжнародным 

правам, удзел дзяцей (маюцца на ўвазе 

асобы да 18 гадоў) у ваенных канфліктах 

забаронены законам. Характар 

барацьбы ў гады Вялікай Айчыннай 

вайны спрыяў удзелу ў супраціўленні 

ворагу розных ўзроставых груп. 

Афіцыйная дактрына падкрэслівала, 

што змагаюцца ўсе катэгорыі 

насельніцтва, хаця на працягу акупацыі 

мерапрыемствы падпольных партыйных 

і камсамольскіх органаў абаранялі 

дзяцей у першую чаргу ад узброенага 

супрацьстаяння. 

У Статуце піянерскай арганізацыі 

адзначалася, што ў выпадку вайны 

дапамога піянераў спатрэбіцца ў 

першую чаргу ў тыле, а таксама па 

абароне дзяржаўнай маѐмасці, у 

назіранні за падазронымі асобамі, 

выяўленні дыверсантаў. Разам з тым, 

захопніцкая палітыка нямецкай арміі і 

жорсткасць акупацыйнага рэжыму 

абумовілі непасрэдны ўдзел дзяцей у 

антыфашысцкай барацьбе. Аналіз 

комплексу архіўных дакументаў і 

матэрыялаў дазваляе гаварыць пра 

наступныя асноўныя накірункі 

барацьбы дзяцей супраць акупантаў: 

1) удзел школьнікаў у складзе 

партызанскіх фарміраванняў, патрыятыч-

нага падполля ва ўзброенай барацьбе; 

2) няўзброенае супраціўленне.  

Неабходна падкрэсліць, што пад 

узброенай барацьбой неабходна 

разумець удзел дзяцей у баявых 

аперацыях партызан і падпольшчыкаў, 

правядзенне дыверсій падпольнымі 

піянерскімі атрадамі. Да другога 

накірунку адносяцца збор зброі, 

інфармацыі пра ворага, 

распаўсюджванне лістовак, нелегальнай 

савецкай літаратуры, выкананне 

функцый сувязных, агентурных 

разведчыкаў, выкананне гаспадарчых 

даручэнняў і праца па забеспячэнні 

жыццядзейнасці партызан і 

насельніцтва ў сямейных і партызанскіх 

лагерах. Акрэсленыя праявы ўзброенай і 

няўзброенай барацьбы з’яўляюцца 

формамі супраціўлення падрастаючага 

пакалення. 

Нягледзячы на несумяшчальнасць 

слоў “дзеці і вайна”, на акупаванай 

тэрыторыі Беларусі меў месца 

беспрэцэдэнтны прыклад масавага 

гераізму дзяцей. Іх дзейнасць па 

выкананні тых функцый (дапамога ў 

ахове важных гаспадарчых аб’ектаў, 

калгаснай маѐмасці, перагон калгаснай 

жывѐлы, праца ў тыле), якія былі 

сфармуляваны ў Статуце піянерскай 

арганізацыі ў выпадку пачатку вайны, 

стала пераходным этапам да ўдзелу ў 

барацьбе разам з дарослымі.  

Уцягнутасць дзяцей у піянерскі рух 

напярэдадні вайны абумовіла 

прымальную для школьнікаў 

арганізацыйную форму барацьбы з 

ворагам. Піянерскі атрад меў унутраную 

структуру, а яго члены былі аб’яднаны 

агульнымі ідэаламі, мэтамі барацьбы, 

адчуваннем калектывізму і 

ўзаемадапамогі. Першыя піянерскія 

групы, як і першыя партызанскія 

атрады, падпольныя групы, узніклі ўжо 

ў ліпені 1941 г. Ствараліся яны па 

ініцыятыве саміх піянераў. Многія дзеці 

дзейнічалі спачатку невялікімі групамі, 

асабліва яскрава гэта бачна на 

прыкладзе збору і захавання зброі на 

месцах баѐў. Даваенны лозунг “Піянер 

павінен быць гатовым да абароны сваѐй 

Радзімы” набыў рэальнае гучанне з 

пачаткам Вялікай Айчыннай вайны. На 

працэс стварэння падпольных 

піянерскіх атрадаў паўплываў гвалт, які 

чынілі гітлераўцы на тэрыторыі 

Беларусі, прыклад дарослых, асабліва 

партыйцаў і камсамольцаў, якія сталі 

арганізоўвацца ў невялікія групы ці 

вялі размовы пра тое, што змагацца з 

фашыстамі можна не толькі на 

перадавой. Бачачы такія дзеянні 

дарослых, падлеткі таксама ўключаліся 

ў барацьбу. Дапамога, якую яны 

аказвалі партызанам і падпольшчыкам, 

стала істотным укладам у агульную 

справу Перамогі.  

Матэрыялы архіваў і перыядычнага 

друку дазволілі прасачыць унутраную 

структуру падпольных піянерскіх 

атрадаў, іх дзейнасць, сувязі з 

падпольнымі і партызанскімі 

структурамі. Найбольш поўная 

інфармацыя захавалася пра піянерскі 

атрад, што дзейнічаў у в. Карпаўцы 

Ваўкавыскага раѐна. Звесткі пра 

атрады, што існавалі ў іншых населеных 

пунктах Беларусі, носяць фрагментарны 

характар. Дакладную іх колькасць зараз 

вызначыць складана. Падлік 

ускладняецца тым, што ў архіўных 

дакументах яны праходзяць як 

камсамольскія ці патрыятычныя групы 

без указання ўзросту іх членаў; 

стварэнне і дзейнасць дзіцячых груп 

былі забаронены пастановамі 

партыйных органаў, таму пры складанні 

справаздач іх уключалі ў склад дзеючага 

партыйнага ці камсамольскага 

падполля.  

Падпольная дзіцячая арганізацыя  

в. Карпаўцы Ваўкавыскага раѐна 

Беластоцкай вобласці “Піянерскі тайнік” 

характарызавалася падпольным 

абкамам КП(б)Б як самая моцная 

камсамольска-піянерская арганізацыя ў 

раѐне [3,  

арк. 60–62]. Узнікла ў жніўні 1941 г. і 

першапачаткова налічвала 15 чалавек, 

хаця ўжо ў канцы 1943 г. засталося 

толькі 7. Структура піянерскага атрада 

перыяду акупацыі ў некаторай ступені 

паўтарала даваенную. Існаваў савет 

атрада на чале з М. Сарокам, яго 

намеснікам абралі  

Н. Хамко. Група была створана па 

прыкладзе падпольнай камсамольскай 

арганізацыі, якой кіраваў старэйшы 

брат М. Сарокі. Факт роднасных сувязяў 

не адзінкавы: члены падпольных 

піянерскіх арганізацый мелі сваякоў у 

камсамольскіх і партыйных групах, 

партызанскіх атрадах, ад якіх і 

атрымлівалі заданні  

[3, арк. 60–62].  

У канцы 1941 – пачатку 1942 г. былі 

наладжаны сувязі са штабам 

партызанскага атрада імя Калініна і 

падпольным абкамам КП(б)Б 

Беластоцкай вобласці. Менавіта яны 

накіроўвалі і кантралявалі далейшую 

дзейнасць піянераў. Паводле ўспамінаў 

кіраўніка камсамольскага падполля  

Т.М. Стрыжака, “члены гэтай дзіцячай 

арганізацыі былі нашымі разведчыкамі, 

яны шмат сабралі патронаў, паперы і 

г.д.” [4, с. 248]. Унутры арганізацыі 

існаваў падзел заданняў адпаведна 

ўзросту. Малодшыя члены (пачынаючы з 

9-ці гадоў) займаліся распаўсюджваннем 

зводак Саўінформбюро, падпольнай 

літаратуры, лістовак. Старэйшыя (13− 

15-цігадовыя) удзельнічалі непасрэдна ва 

ўзброенай барацьбе, хадзілі з партызанамі 

і камсамольцамі на баявыя заданні. Так, з 

удзелам членаў “Піянерскага тайніка” ў 

маі 1943 г. была ўзарвана турбіна на 

цагляным заводзе “Рось”, у жніўні 1943 г. 

– топка на гэтым жа заводзе, у маі 1944 г. 

– замініраваны мост на дарозе 

Ваўкавыск–Рось [3, арк. 60–62]. У лютым 

1944 г. пасля арышту шэрагу членаў 

падпольнай арганізацыі астатнія пайшлі ў 

партызанскі атрад імя Калініна, дзе 

працягвалі барацьбу да моманту злучэння з 

Чырвонай Арміяй. Лѐс піянерскіх 

арганізацый і груп быў розным. Некаторыя 

былі раскрыты і знішчаны акупантамі 

(Ліда, Жлобін, Рагачоў, Орша і інш.), частка 

ўлілася ў склад падпольных груп ці 

партызанскіх атрадаў.  

Падпольныя дзіцячыя групы 

дзейнічалі ў дзіцячых установах, што 

засталіся на акупаванай тэрыторыі 

Беларусі. Яны ствараліся пад 

кіраўніцтвам выхавацеляў (напрыклад, 

дзетдом у Полацку, у Астрашыцкім 

Гарадку, у Гомелі і г.д.). Апошнія 

наладжвалі сувязі з патрыятычным 

падполлем, партызанамі, якія 

адначасова дапамагалі дзецям 

прадуктамі харчавання і давалі для 

выканання спецыяльныя заданні. 

Педагагічны  

персанал падтрымліваў сярод дзяцей 

традыцыі савецкай піянерскай 

арганізацыі, займаўся з імі па савецкіх 

праграмах, выхоўваў у нянавісці да 

ворага. Дзецям лягчэй было пранікнуць 

праз пасты ў горад, паколькі ім не 

патрэбны былі дакументы. Нягледзячы 

на небяспеку, якая пагражала дзецям і 

выхавацелям за стварэнне піянерскіх 

арганізацый у дзіцячых установах і 

супрацоўніцтва з патрыѐтамі, яны ўсѐ ж 

дзейнічалі. Менавіта піянерыя была 

найбольш зручнай арганізацыйнай 

формай, што дазваляла накіроўваць 

падлеткаў у іх барацьбе супраць 

акупантаў. Так, піянерскі атрад 

Полацкага дзетдома са жніўня 1942 па 

люты 1944 г. налічваў 16 чалавек 1926–

1932 г.н. [5, арк. 91]. Яны былі ўцягнуты 

ў падпольную работу членамі групы 

“Бясстрашныя”, што дзейнічала ў 

дзетдоме. Падлеткі займаліся зборам 

звестак пра полацкі гарнізон, рух на 

чыгунцы, распаўсюджвалі лістоўкі, хаця 

пра існаванне падпольнай групы з ліку 

выхавацеляў, як сведчыць яе кіраўнік і 

дырэктар дзетдома М.С. Фарынка, яны 

нічога не ведалі.  

Па колькасці піянерскія падпольныя 

атрады значна саступалі колькасці 

партыйных і камсамольскіх падпольных 

груп і партызанскіх атрадаў. Хутчэй 

можна гаварыць пра тое, што дзеці 

прымалі актыўны ўдзел у дзейнасці 

падполля і партызан, што не было 

ніводнай адзінкі супраціўлення, у якой 

не змагаліся б юныя патрыѐты.   

Шырокаму выкарыстанню дзяцей у 

якасці разведчыкаў, сувязных, 

распаўсюджвальнікаў нелегальнай 

літаратуры садзейнічалі ў некаторай 

ступені тыя негатыўныя фактары, якія 

прынесла грамадству акупацыя. 

Павелічэнне колькасці беспрытульных і 

безнаглядных дзяцей, з’явы 

бадзяжніцтва, выкарыстанне 

акупацыйнымі ўладамі дзяцей у якасці 

разносчыкаў газет, чысцільшчыкаў 

абутку, адсутнасць у дзяцей да 14 гадоў 

дакументаў, якія выдаваліся 

акупантамі, – вось галоўныя ўмовы, якія 

дазвалялі дзецям не выдзяляцца з 

натоўпу, не звяртаць на сябе ўвагі, 

спрыялі выкарыстанню падлеткаў у 

супраціўленні. Падрыхтоўка дзяцей для 

выканання заданняў, як правіла, была 

падобная: ствараўся вобраз падлетка-

жабрака, бацькі якога загінулі, дзіцяці, 

якое думае выключна пра ўласнае 

выжыванне. Паводле ўспамінаў, юным 

удзельнікам барацьбы “прыходзілася 

рыцца на сметніках”, “хадзіць у рыззі”, 

“з метрыкамі на чужое імя” [6, с. 80, 193, 

248].  

Вялікая колькасць дзяцей была 

задзейнічана ў якасці сувязных і 

агентурных разведчыкаў. Па дадзеных 

БШПР на 1.10.1946, яны адпаведна 

складалі 9,56 і 9,49% ад агульнай 

колькасці партызан да 18 гадоў [7, арк. 

8]. Усяго ў партызанскіх шэрагах на 

момант злучэння з Чырвонай Арміяй 

налічвалася 8,87% ці 25003 чалавекі, 

што не дасягнулі прызыўнога ўзросту. 

Прыведзены ў дакуменце пералік у 

поўнай меры не адлюстроўвае ўсяго 

спектра форм барацьбы дзяцей. Яны 

былі не толькі сувязнымі і агентурнымі 

разведчыкамі, але і ўваходзілі ў 

падрыўныя групы, з’яўляліся 

шараговымі байцамі, кулямѐтчыкамі. 

Дзеці, як і дарослыя, мелі свае асабістыя 

рахункі па колькасці пушчаных пад 

адхон цягнікоў і забітых немцаў.  

Узрост дзяцей, што змагаліся ў 

партызанскіх атрадах, быў таксама 

розным. У афіцыйным дакуменце, 

падрыхтаваным БШПР, у агульную 

колькасць партызан былі ўключаны 

дзеці ад 1925–1926 г.н., верхняя мяжа не 

акрэслівалася. Каб уявіць сітуацыю 

больш канкрэтна, разгледзем узрост 

юных партызан на прыкладзе асабовага 

складу партызанскага атрада 

“Непераможны” 3-й Мінскай 

партызанскай брыгады імя Будзѐнага 

Мінскай вобласці. У атрадзе 

налічвалася 216 чалавек баявога 

саставу, у тым ліку 1927 г.н. –  

5 чал. (2,31%), 1928 г.н. – 4 чал. (1,85%), 

1929 і 1930 г.н. – па адным чалавеку 

(0,46%) [8, арк. 1–20]. Усяго 11 дзяцей 

(5,1%), запісаных радавымі, у атрад 

уступілі добраахвотна. Згодна са спісам 

асабовага складу партызанскай брыгады 

імя Жукава, якая дзейнічала ў 

Баранавіцкай вобласці, дзеці 1927 г.н. і 

маладзейшыя за іх складалі 5,2%  

(38 чалавек з 732 байцоў) [9, арк. 1–37], 

з’яўляліся шараговымі байцамі. Такім 

чынам, дзеці старэйшага школьнага 

ўзросту складалі найбольшую па 

колькасці групу. Перавага народжаных 

у 1927–1928 гг. над іншымі ўзроставымі 

групамі тлумачыцца некалькімі 

фактарамі. 14–16-гадовыя падлеткі 

нярэдка прыходзілі ў атрады са сваѐй 

зброяй, і камандаванне, кіруючыся 

рашэннямі пленума ЦК КП(б)Б (люты 

1943 г.) пра ўцягванне ў партызанскія 

шэрагі ўсіх, хто можа насіць зброю і 

змагацца, прымала іх у атрад. Тым 

больш, што пераважная большасць 

падлеткаў была ўключана ў баявы склад 

у другой палове 1943–1944 гг.    

Знойдзеныя фрагментарныя звесткі 

пра колькасць дзяцей у падпольных 

групах вельмі розныя. Так, напрыклад, 

у віцебскім гарадскім падполлі 

змагаліся  

52 піянеры і школьнікі [10, с. 516], у 

гомельскім – 32 чалавекі (5,32%) 

[Падлічана па: 11, с. 586–601]. У 

васілішкаўскім антыфашысцкім 

падполлі (Баранавіцкая вобласць) з 20 

чалавек  

8 былі падлеткамі (40%), узроставыя 

групы наступныя: 1927 г.н. – 4 чал. 

(20%), 1928 г.н. – 1 чал. (5%), 1929 г.н. – 

3 чал. (15%) [12, арк. 205–205 зв.]. 

Складана назваць нават нейкую 

прыкладную лічбу дзяцей-удзельнікаў 

падпольнага руху. Тым больш, што 

многія дзеці з’яўляліся сувязнымі паміж 

падпольшчыкамі і партызанамі, але не 

былі аднесены ні да партызан, ні да 

падпольшчыкаў пры падліках у 

пасляваенны перыяд.  

Заключэнне.  

1. Падобных прыкладаў масавага 

ўдзелу дзяцей у барацьбе з ворагам да 

гэтага не мелася у гісторыі. Па 

афіцыйных дадзеных, у шэрагах 

партызан змагалася 25 тыс. падлеткаў, 

яшчэ каля 5,5 тыс. дашкольнікаў і 

малодшых школьнікаў знаходзіліся пад 

іх абаронай. Тым не менш, 

адлюстраваная вышэй статыстыка 

далѐка не поўная. Многія дзеці не 

ўключаліся ў спісы асабовага складу 

атрадаў, падпольных груп, не 

пражывалі пастаянна на тэрыторыі 

партызанскіх зон, але выконвалі 

функцыі сувязных, разведчыкаў, 

збіральнікаў інфармацыі.  
2. Асноўную ўзроставую групу дзяцей, 
што знаходзіліся ў партызанскіх атрадах 
і былі задзейнічаны ва ўзброенай 
барацьбе, складалі тыя, хто нарадзіўся ў 
1927–1928 гг. Менавіта іх у першую чаргу 
бралі на баявыя заданні, 

выкарыстоўвалі ў якасці разведчыкаў, 
сувязных, падрыўнікоў. Працэнт дзяцей-
партызан да 16 гадоў быў меншы, чым 
16–18-гадовых. Так, дзяўчын-
партызанак да 16 гадоў было 2,89% ад 
агульнай колькасці партызан, а ад 16 да 
18 гадоў – ужо 17,88%. Дзеці малодшага 
школьнага, дашкольнага ўзросту 
знаходзіліся ў сямейных лагерах, 
выконвалі гаспадарчыя даручэнні, хаця 
былі выпадкі іх удзелу ў дыверсіях.  
3. У дзіцячым супраціве перавагу мелі 
няўзброеныя формы барацьбы, паколькі 
партыйныя пастановы забаранялі 
ўзнаўленне піянерскіх атрадаў на 
акупаванай тэрыторыі Беларусі і 
абмяжоўвалі ўдзел дзяцей ва ўзброеным 
супраціве. 
4. Вайна і антыфашысцкая барацьба 
дзяцей абумовілі іх ранняе сталенне як 
у псіхічным, так і ў фізічным плане. У 
пасляваенным жыцці ўдзел у вайне стаў 
для іх і справай жыцця, як для 
франтавікоў, і адначасова тым, што 
пазбавіла іх дзяцінства. 

